
Tǝwrat 8-ⱪisim
«Rut»

 Kirix sɵz 

Arⱪa kɵrünüxi

Tǝwratniǌ «Rut» degǝn ⱪismi «batur ⱨakimlar» dǝwridǝ ɵtkǝn Yǝⱨudiy bolmiƣan Rut wǝ 
uni ⱪobul ⱪilƣan Yǝⱨudiy ailisi toƣrisidiki hatiridur. Biz «Batur ⱨakimlar»niǌ «ⱪoxumqǝ 
sɵz»idǝ deginimizdǝk: ««Batur ⱨakimlar»da hatirilǝngǝn qüxkünlük ⱨǝm pajiǝlǝrdin Israil 
hǝlⱪiniǌ ⱨǝmmisini ⱪaraǌƣuluⱪ wǝ zulmǝt-ƣǝplǝt iqidǝ yaxawatⱪan, dǝp hulasigǝ keliximiz 
mumkin. Xuniǌ üqün biz «batur ⱨakimlar» degǝn tarih bilǝn zamandax bolƣan «Rut» degǝn 
hatiridiki güzǝl tarihni oⱪuƣinimizda, kɵǌlimiz kɵtürülidu. Qünki «Rut» degǝn tarihta bir ailǝ 
iqidǝ bolƣan ɵz’ara meⱨir-muⱨǝbbǝt, sadaⱪǝtlik wǝ ⱨɵrmǝt-izzǝtni kɵrǝlǝymiz. Muxu tarih bizgǝ 
Hudaniǌ kǝlgüsidǝ Israilƣa nisbǝtǝn nemǝ pilanliri barliⱪini kɵrsitidu».

Mǝzkur tarih Huda pajiǝni xad-huramliⱪⱪa aylandurƣan bir tarihtur. Muxu dǝwrdǝ 
Israil ⱪǝⱨǝtqilik apitigǝ uqraydu. Hudaniǌ Israil bilǝn bolƣan ǝⱨdisigǝ ⱪariƣanda, bu 
ⱨeqⱪandaⱪ «tasadipiy ix» ǝmǝs, bǝlki Hudaniǌ Ɵzigǝ wapasiz bir hǝlⱪniǌ üstigǝ yürgüzgǝn 
ⱨɵkümidin ibarǝt idi (ⱪǝⱨǝtqilik bolsa «Hudaniǌ jaza-tǝrbiyisiniǌ bǝx basⱪuqi»niǌ 
ikkinqi basⱪuqiniǌ bir ⱪismi idi. «Batur ⱨakimlar»diki «ⱪoxumqǝ sɵz»imizdǝ, «Hudaniǌ 
jaza-tǝrbiyisiniǌ bǝx basⱪuqi» üstidǝ tohtalƣiniduⱪ). Israilliⱪ Əlimǝlǝk degǝn kixi ailisi 
bilǝn jan beⱪixⱪa ɵz yurtini tǝrk etip Moab zeminiƣa baridu wǝ Moabniǌ xǝⱨǝrliridǝ 
turmay, bǝlki sǝⱨrasiƣa berip turidu.

Moabiylar Lutniǌ ǝwladliri idi; ularniǌ ǝjdadi Lut ǝslidǝ Israilniǌ ǝjdadi Ibraⱨimniǌ 
dua-tilawǝtliri arⱪiliⱪ Hudaniǌ jazalixidin ⱪutⱪuzulƣan bolƣaqⱪa, Israil hǝlⱪigǝ dost boluxi 
kerǝk bolatti («Yar.» 18-19-bab; Moabniǌ kelip qiⱪixi toƣruluⱪ 19:30-38ni kɵrüǌ). Ⱨalbuki, 
ǝksiqǝ Moab Israilƣa ⱨǝsǝthorluⱪ ⱪilip («Qɵl.» 22-25-bablar), Israil ajiz bolƣan waⱪitlarda 
daim ularƣa ⱨujum ⱪilip bulaǌ-talaǌ ⱪilatti («Ⱨak.» 3-bab, «1Sam.» 12:9). Uniǌ üstigǝ, 
Moabiylar «Kemox» degǝn butⱪa qoⱪunƣuqi butpǝrǝslǝr idi; ularniǌ bu «ilaⱨ»i 
Moabtikilǝrdin «insan ⱪurbanliⱪi» wǝ kɵp baxⱪa yirginqlik ixlarni «tǝlǝp ⱪilatti» (1:15, 
«1Pad.» 7:11, «2Pad.» 3:27).

Yuⱪirida tilƣa elinƣan ɵqmǝnlik wǝ yirginqlik butpǝrǝslik tüpǝylidin Əlimǝlǝk wǝ 
ailisidikilǝrniǌ Moabiylar arisida kün ɵtküzüxi intayin tǝskǝ tohtiƣan bolsa kerǝk. 
Buniǌdin ularniǌ Moabniǌ xǝⱨǝrliriniǌ biridǝ turmay, bǝlki sǝⱨrada turuxiniǌ sǝwǝbini 
qüxiniwelix tǝs ǝmǝs.

Əlimǝlǝk namǝlum bir ix sǝwǝbidin Moabta ɵlidu; uniǌ ikki oƣli Maⱨlon wǝ Kiliyon 
Moabliⱪ ⱪizlardin hotun alidu. Mǝlum bir waⱪittin keyin wǝ yǝnǝ namǝlum bir sǝwǝbtin 
Maⱨlon wǝ Kiliyonmu ⱪaza ⱪilidu. Lekin kütmigǝn yǝrdin, ular ǝmrigǝ alƣan ikki ayal ⱪeyn’anisi 
Naomiƣa wapadar wǝ meⱨriban bolup qiⱪidu. Naomi (bǝlkim Israil zeminidin ayrilƣan 
waⱪtidin on yil ɵtkǝndin keyin) Israil zeminiƣa ⱪaytixni ⱪarar ⱪilidu; Rut bolsa ɵz ailisi, wǝtini 
wǝ hǝlⱪidin waz keqip Naomiƣa yar-yɵlǝktǝ boluxⱪa uniǌƣa ⱨǝmraⱨ bolup birgǝ ⱪaytixⱪa 
niyǝt baƣlaydu. Uniǌ bu ǝⱨmiyǝtlik ⱪarari tolimu uluƣ nǝtijilǝrni elip kelidu. Rut Dawut 
padixaⱨniǌ ǝjdadi, xuniǌdǝk Mǝsiⱨniǌ ǝjdadi bolup qiⱪidu.

«Ⱨǝmjǝmǝt ⱪutⱪuzƣuqi» yaki  «ⱨǝmjǝmǝt nijatkar»
Bu tarihniǌ bir nuⱪtisini sǝl tǝpsiliyrǝk qüxǝndürüx kerǝk. Musaƣa tapxurulƣan ⱪanun 

boyiqǝ, birsi namratlixip ⱪǝrzdar bolup ⱪelip, ɵz yǝrlirini setixⱪa, ⱨǝtta ɵzi yaki ailisidikilǝrni 
ⱪulluⱪⱪa setixⱪa mǝjbur bolƣanda, bundaⱪ soda-setiⱪ mudditi «azadliⱪ yili» (yǝni «kanay-
burƣa qalidiƣan yili», «xadliⱪ yili», ⱨǝr 50-yili)ƣiqǝ bolatti («Lawiylar» 25:10-55ni kɵrüǌ). Xu 
yilda barliⱪ tǝwǝliklǝr ǝslidiki igisigǝ yaki (u alǝmdin ɵtkǝn bolsa) ǝǌ yeⱪin tuƣⱪiniƣa 
ⱪayturuluxi kerǝk idi. Ⱨalbuki, «azadliⱪ yili»din ilgiri namrat kixiniǌ mǝlum bir tuƣⱪininiǌ 
uni yaki ailisini namratliⱪtin ⱪutⱪuzux niyiti bolsa, undaⱪta ularniǌ yerini ⱪayturup setiwelix 
ⱨoⱪuⱪi bar idi; ailisi ⱪulluⱪta bolsa ularni ⱪulluⱪtin ⱨɵr ⱪilip setiwelix ⱨoⱪuⱪi bar idi. Ⱪanun 
boyiqǝ baⱨasi adil bolsa ⱨeqkim ⱨeliⱪi tuƣⱪanniǌ bu yolini tosiyalmaytti. Ibraniy tilida 
bundaⱪ tuƣⱪinini süpǝtlǝydiƣan sɵz «goel» deyilǝtti; biz «goel»ni uyƣurqiƣa tǝrjimǝ 
ⱪilƣanda «ⱨǝmjǝmǝt ⱪutⱪuzƣuqi» yaki «ⱨǝmjǝmǝt nijatkar» degǝnni talliwalduⱪ.

Ailiniǌ bir ǝzasi baxⱪilar tǝripidin mǝlum zǝhimgǝ uqriƣan yaki ǝjǝllik bir zǝrbǝ bilǝn 
ɵlgǝn bolup, pakiti toluⱪ bolsa, xu ailiniǌ ǝzasiƣa «ⱨǝmjǝmǝt-ⱪutⱪuzƣuqi»liⱪ rolini ɵz üstigǝ 
elixⱪa razi bolƣan bir tuƣⱪininiǌ jawabkardin ziyanni tɵlitiwelix ⱨoⱪuⱪi bar idi («Ⱪan.» 19:1-
13, «Yǝxua» 20:1-9).

Naomi wǝ Rut Pǝlǝstin (Ⱪanaan) zeminiƣa ⱪaytⱪanda bǝlkim tolimu yoⱪsul bolsa kerǝk. 
Ularniǌ bǝhtigǝ yarixa, ularƣa tuƣⱪan bolƣan birsi, yǝni Boaz isimlik bir kixi ularƣa ⱨǝr 
tǝrǝptin «ⱨǝmjǝmǝt nijatkar» boluxⱪa razi bolidu.

Bu ixlar toƣrisida «ⱪoxumqǝ sɵz»imizdǝ tohtilimiz.

Mǝzmunlar wǝ qoǌ temilar: —
(1) 	Bir ⱪeyn’ana uqriƣan külpǝt; Əlimǝlǝk ailisiniǌ Moabⱪa berixi (1:1-5)
(2) 	Bir kelinniǌ wapadarliⱪi; Naomi bilǝn Rutniǌ birgǝ Bǝyt-Lǝⱨǝmgǝ ⱪaytip kelixi 

(1:6-22) 
(3) 	«Ⱨǝmjǝmǝt nijatkar»niǌ meⱨir-muⱨǝbbiti: —
(a) 	Rutniǌ «tasadipiyliⱪtin» Boazniǌ etizida baxaⱪ terixi (2-bab) 
(ǝ) 	Rutniǌ hamanƣa berip, Boaz bilǝn kɵrüxüxi (3-bab) 
(b) 	Boazniǌ Rutni nikaⱨiƣa elixi (4:1-12) 
(4) 	Padixaⱨ Dawutniǌ nǝsǝbnamisi: Dawut padixaⱨ Boaz bilǝn Rutniǌ ǝwladidur 

(4:13-22)

••••••••

Əlimǝlǝk ailisiniǌ Moabⱪa berixi

1 1 Batur Ⱨakimlar ⱨɵküm sürgǝn mǝzgildǝ xundaⱪ boldiki, zeminda aqarqiliⱪ yüz bǝrdi. 
Xu waⱪitta bir adǝm ayali wǝ ikki oƣlini elip Yǝⱨuda zeminidiki Bǝyt-Lǝⱨǝmdin qiⱪip, 

Moabniǌ sǝⱨralirida bir mǝzgil turup kelixkǝ bardi.1

 2  U kixiniǌ ismi Əlimǝlǝk , ayaliniǌ 
ismi Naomi, ikki oƣliniǌ ismi Maⱨlon bilǝn Kilyon idi. Ular Bǝyt-Lǝⱨǝmdǝ olturuⱪluⱪ, Əfrat 
jǝmǝtidin idi. Ular Moabniǌ sǝⱨrasiƣa kelip xu yǝrdǝ olturaⱪlaxti. 3 Keyin Naominiǌ eri 
Əlimǝlǝk ɵldi; ayali ikki oƣli bilǝn ⱪaldi. 4 Ular Moab ⱪizliridin ɵzlirigǝ hotun aldi. Biriniǌ eti 
Orpaⱨ, yǝnǝ biriniǌ eti Rut idi. Ular xu yǝrdǝ on yildǝk turdi. 
5 Maⱨlon bilǝn Kilyon ⱨǝr ikkisi ɵldi; xuniǌ bilǝn apisi eri ⱨǝm oƣulliridin ayrilip yalƣuz ⱪaldi. 

Naomi bilǝn Rutniǌ Bǝyt-Lǝⱨǝmgǝ ⱪaytip kelixi
6 Xuniǌ bilǝn ayal ikki kelini bilǝn ⱪopup Moabniǌ sǝⱨrasidin ⱪaytip kǝtmǝkqi boldi; qünki u 
Pǝrwǝrdigarniǌ Ɵz hǝlⱪini yoⱪlap, axliⱪ bǝrgǝnliki toƣrisidiki hǝwǝrni Moabniǌ sǝⱨrasida 
turup aǌliƣanidi. 7 Xuniǌ bilǝn u ikki kelini bilǝn billǝ turƣan yeridin qiⱪip, Yǝⱨuda zeminiƣa 
ⱪaytixⱪa yolƣa qiⱪti. 8 Naomi ikki kelinigǝ: — ⱨǝr ikkiǌlar ⱪaytip ɵz anaǌlarniǌ ɵyigǝ 
beriǌlar. Silǝrniǌ mǝrⱨumlarƣa wǝ maǌa meⱨribanliⱪ kɵrsǝtkiniǌlardǝk Pǝrwǝrdigarmu 
silǝrgǝ meⱨribanliⱪ kɵrsǝtkǝy! 9 Pǝrwǝrdigar silǝr ikkiǌlarni ɵz eriǌlarniǌ ɵyidǝ aram 
tapⱪuzƣay! — dǝp, ularni sɵyüp ⱪoydi. Ular ⱨɵrkirǝp yiƣlixip 10 uniǌƣa: — Yaⱪ, biz qoⱪum 
seniǌ bilǝn tǝǌ ɵz hǝlⱪiǌniǌ yeniƣa ⱪaytimiz, — deyixti.
11 Lekin Naomi: — Yenip ketiǌlar, ǝy ⱪizlirim! Nemixⱪa meniǌ bilǝn barmaⱪqisilǝr? Ⱪorsiⱪimda 
silǝrgǝ ǝr bolƣudǝk oƣullar barmu? 12  Yenip ketiǌlar, ǝy ⱪizlirim! Qünki mǝn ⱪerip kǝtkǝqkǝ, 
ǝrgǝ tegixkǝ yarimaymǝn. Dǝrⱨǝⱪiⱪǝtǝn bügün keqǝ bir ǝrlik boluxⱪa, xundaⱪla oƣulluⱪ 
boluxⱪa ümid bar degǝndimu, 13  ular yigit bolƣuqǝ sǝwr ⱪilip turattiǌlarmu? Ularni dǝp 
baxⱪa ǝrgǝ tǝgmǝy saⱪlap turattiǌlarmu? Yaⱪ, bolmaydu, ⱪizlirim! Qünki Pǝrwǝrdigarniǌ 
ⱪoli maǌa ⱪarxi bolup meni azablaydiƣini üqün, mǝn tartidiƣan dǝrd-ǝlǝm silǝrniǌkidin 
tehimu eƣir bolidu, — dedi.2

14  Ular yǝnǝ ⱨɵrkirǝp yiƣlaxti. Orpaⱨ ⱪeynanisini sɵyüp hoxlaxti, lekin Rut uni qiǌ ⱪuqaⱪlap 
turuwaldi. 15 Naomi uniǌƣa: — Mana, kelin siǌliǌ ɵz hǝlⱪi bilǝn ilaⱨliriniǌ yeniƣa yenip 
kǝtti! Sǝnmu kelin siǌliǌniǌ kǝynidin yenip kǝtkin! — dedi.
16 Lekin Rut jawabǝn: — Meniǌ seniǌ yeniǌdin ketiximni wǝ saǌa ǝgixix niyitimdin ye-
nixni ɵtünmǝ; qünki sǝn nǝgǝ barsaǌ mǝnmu xu yǝrgǝ barimǝn; sǝn nǝdǝ ⱪonsaǌ mǝnmu 
xu yǝrdǝ ⱪonimǝn; seniǌ hǝlⱪiǌ meniǌmu hǝlⱪimdur wǝ seniǌ Hudayiǌ meniǌmu Hu-
dayimdur. 17 Sǝn nǝdǝ ɵlsǝǌ mǝnmu xu yǝrdǝ ɵlimǝn wǝ xu yǝrdǝ yatimǝn; ɵlümdin baxⱪisi 
meni sǝndin ayriwǝtsǝ Pǝrwǝrdigar meni ursun ⱨǝm uniǌdin axurup jazalisun! — dedi.3

18 Naomi uniǌ ɵzigǝ ǝgixip berixⱪa ⱪǝt’iy niyǝt ⱪilƣinini kɵrüp, uniǌƣa yǝnǝ eƣiz aqmidi.

1:1 «mǝzgildǝ» — ibraniy tilida «künlǝrdǝ».     «sǝⱨralirida» —  ibraniy tilida «etizliⱪlirida». Moabtikilǝr Yǝⱨudiylarƣa 
ɵq idi. Bu Əlimǝlǝk  wǝ ailisidikilǝrniǌ Moabniǌ xǝⱨǝrlirigǝ ǝmǝs, bǝlki sǝⱨrasiƣa berixiniǌ bir sǝwǝbi bolsa kerǝk.
1:13 «Mǝn tartidiƣan dǝrd-ǝlǝm silǝrniǌkidin tehimu eƣir bolidu» — gǝrqǝ Rut bilǝn Orpaⱨ ⱨǝr ikkisi eridin ayrilix 
azabini tartⱪan tul hotunlar bolsimu, Naominiǌ azabi tehimu eƣir idi; uniǌ eridin ⱨǝm ikki oƣlidin ayrilip ⱪelix azabi 
bar idi. Uniǌ üstigǝ, u ikki kelininiǌ ɵzidǝk yaⱪa yurtta tul bolup turux dǝrdini taritixini halimaytti. 
–Bu sɵzniǌ yǝnǝ ikki tǝrjimisi bar: «Mǝn silǝr üqün (tul ⱪalƣanliⱪiǌlardin) intayin azablinimǝn» yaki «Meniǌ dǝrd-
ǝlimim silǝrgǝ bǝk eƣir yük bolup ⱪalidu, silǝr kɵtürǝlmǝysilǝr»
1:17 «Pǝrwǝrdigar meni ursun ⱨǝm uniǌdin axurup jazalisun!» - ibraniy tilida: «... Pǝrwǝrdigar maǌimu xundaⱪ ⱪilsun 
wǝ uniǌdin axurup ⱪilsun!»

19 Ikkisi meǌip Bǝyt-Lǝⱨǝmgǝ yetip kǝldi. Xundaⱪ boldiki, ular Bǝyt-Lǝⱨǝmgǝ yetip kǝlginidǝ 
pütkül xǝⱨǝrdikilǝr ularni kɵrüp zilziligǝ kǝldi. Ayallar bolsa: — Bu rasttinla Naomimidu? — 
deyixti. 
20 U ularƣa jawabǝn: — Meni Naomi demǝy, bǝlki «Mara» dǝǌlar; qünki Ⱨǝmmigǝ Ⱪadir maǌa 
zǝrdab yutⱪuzdi.4

 21 Toⱪⱪuzum tǝl ⱨalǝttǝ bu yǝrdin qiⱪtim; lekin Pǝrwǝrdigar meni ⱪuruⱪ 
ⱪaytⱪuzdi. Pǝrwǝrdigar meni ǝyiblǝp guwaⱨliⱪ bǝrdi, Ⱨǝmmigǝ Ⱪadir meni harliƣanikǝn, 
nemixⱪa meni Naomi dǝysilǝr? — dedi.5

22  Xundaⱪ ⱪilip Naomi bilǝn kelini Moab ⱪizi Rut Moabniǌ sǝⱨrasidin ⱪaytip kǝldi; ular ikkisi 
Bǝyt-Lǝⱨǝmgǝ yetip kelixi bilǝn tǝǌ arpa ormisi baxlanƣanidi.

Rutniǌ Boazniǌ etizida baxaⱪ terixi

2 1 Naominiǌ erigǝ tuƣⱪan kelidiƣan Boaz isimlik bir adǝm bar idi. U Əlimǝlǝkniǌ jǝmǝtidin 
bolup, intayin bay adǝm idi.6

 2 Moab ⱪizi Rut Naomiƣa: — Mǝn etizliⱪⱪa baray, birǝrkimniǌ 
nǝziridǝ iltipat tepip, uniǌ kǝynidin meǌip arpa baxaⱪlirini tǝrsǝm? — dedi. 
U uniǌƣa: — Barƣin, ǝy ⱪizim, dedi.7

3 Xuniǌ bilǝn u qiⱪip etizliⱪlarƣa kelip, u yǝrdǝ ormiqilarniǌ kǝynidin baxaⱪ tǝrdi. Bǝhtigǝ 
yarixa, dǝl u kǝlgǝn etizliⱪ Əlimǝlǝkniǌ jǝmǝti bolƣan Boazniǌ etizliⱪliri idi. 

4 Mana, u waⱪitta Boaz Bǝyt-Lǝⱨǝmdin qiⱪip kelip, ormiqilar bilǝn salamlixip: — Pǝrwǝrdigar 
silǝr bilǝn billǝ bolƣay! — dedi. 
Ular uniǌƣa jawabǝn: — Pǝrwǝrdigar saǌa bǝht-bǝrikǝt ata ⱪilƣay! — dedi.
5 Boaz ormiqilarniǌ üstigǝ nazarǝtkǝ ⱪoyulƣan hizmǝtkaridin: — Bu yax qokan kimniǌ ⱪizi 
bolidu? — dǝp soridi.8

6 Ormiqilarniǌ üstigǝ ⱪoyulƣan hizmǝtkar jawab berip: — Bu Naomi bilǝn billǝ Moabniǌ 
sǝⱨrasidin ⱪaytip kǝlgǝn Moabiy qokan bolidu. 7 U: «Ormiqilarniǌ kǝynidin ɵnqilǝrniǌ 
arisidiki qeqilip kǝtkǝn baxaⱪlarni teriwalaymu?» dǝp tǝlǝp ⱪildi. Andin u kelip ǝtigǝndin 
ⱨazirƣiqǝ ixlǝwatidu; u pǝⱪǝt kǝpidǝ bir’az dǝm aldi, — dedi.9

8 Boaz Rutⱪa: — Əy ⱪizim, aǌlawatamsǝn?! Sǝn baxaⱪ tǝrgili baxⱪa bir kimniǌ etizliⱪiƣa 
barmiƣin, bu yǝrdinmu kǝtmǝ, meniǌ dedǝklirim bilǝn birgǝ muxu yǝrdǝ turƣin.10

 9 Diⱪⱪǝt 
ⱪilƣin, ⱪaysi etizda orma orƣan bolsa, dedǝklǝrgǝ ǝgixip barƣin. Mǝn yigitlǝrgǝ: Uniǌƣa 
qeⱪilmaǌlar, dǝp tapilap ⱪoydum! Əgǝr ussap ⱪalsaǌ berip, idixlardin yigitlirim ⱪuduⱪtin 
tartⱪan sudin iqkin, — dedi.

1:20 «Meni  Naomi demǝy...» -- «Naomi» degǝnniǌ mǝnisi: «yeⱪimliⱪ», «kɵǌüllük», «ⱨuruzluⱪ»; «Mara» bolsa «aqqiⱪ», 
«ǝlǝmlik», «zǝrdabliⱪ» degǝn mǝnidǝ.
1:21 «Pǝrwǝrdigar meni ǝyiblǝp guwaⱨliⱪ bǝrdi» — baxⱪa birhil tǝrjimiliri: — «Pǝrwǝrdigar maǌa ⱪarxi qiⱪti» yaki «meni 
azablidi». Bu sɵzlǝr toƣruluⱪ «ⱪoxumqǝ sɵz»imizdǝ azraⱪ tohtilimiz.
2:1 Mat. 1:5
2:2 «Baxaⱪ terix» - Tǝwrat ⱪanuni boyiqǝ namrat kixilǝr wǝ yaⱪa yurtluⱪlarniǌ ormiqilarniǌ arⱪisidin qeqilip kǝtkǝn 
baxaⱪlarni terixigǝ ruhsǝt berilixi kerǝk («Law.» 19:9-10ni kɵrüǌ). 
–Gǝrqǝ Naominiǌ ɵziniǌ bir parqǝ etizi bar bolsimu (4:3), uniǌƣa xu pǝsildǝ birnǝrsǝ terilmiƣanidi. Rut muxu iltimasi 
bilǝn Naomini «baxaⱪ terix» hijalǝtqilikidin ⱪutⱪuzidu, ǝlwǝttǝ.
2:5 «Hizmǝtkaridin» - ibraniy tilida «yigitidin».               «Bu yax qokan kimniǌ ⱪizi bolidu? » - Xu qaƣda Rut tehi tul 
bolƣaqⱪa, xuniǌƣa yarixa alaⱨidǝ kiyimlirini kiywatⱪan idi. 3:3ni wǝ izaⱨatini kɵrüǌ.
2:7 «Kǝpidǝ» - ibraniy tilida «ɵydǝ». Orma mǝzgildǝ ormiqilar bǝlkim etizliⱪta dǝm elixⱪa waⱪitliⱪ kǝpǝ salƣan bolsa 
kerǝk.
2:8 «Dedǝklirim bilǝn birgǝ muxu yǝrdǝ turƣin» - dedǝklǝrniǌ ixi bǝlkim arpa paylirini yiƣip ɵnqǝ ⱪilix idi. Rut «ularniǌ 
ⱪexida» ixlisǝ kɵprǝk baxaⱪlarni terǝlǝytti, ǝlwǝttǝ.



7

«Rut»

10 Rut ɵzini yǝrgǝ etip tizlinip, bexini yǝrgǝ tǝgküzüp tǝzim ⱪilip, uniǌƣa: — Mǝn bir biganǝ 
tursam, nemixⱪa maǌa xunqǝ ƣǝmhorluⱪ ⱪilƣudǝk nǝziriǌdǝ xunqilik iltipat tapⱪanmǝn? 
— dedi.
11 Boaz uniǌƣa jawabǝn: — Eriǌ ɵlüp kǝtkǝndin keyin ⱪeynanaǌƣa ⱪilƣanliriǌniǌ 
ⱨǝmmisi, xundaⱪla seniǌ ata-anaǌni wǝ ɵz wǝtiniǌdin ⱪandaⱪ ayrilip, sǝn burun 
tonumaydiƣan bir hǝlⱪniǌ arisiƣa kǝlginiǌ maǌa pütünlǝy ayan boldi;12 Pǝrwǝrdigar 
ⱪilƣiniǌƣa muwapiⱪ saǌa yandurƣay, sǝn ⱪanatliriniǌ tegidǝ panaⱨ izdigǝn Israilniǌ 
Hudasi Pǝrwǝrdigar tǝripidin saǌa uniǌ toluⱪ in’ami berilgǝy, dedi.13 Rut jawabǝn: — Əy ho-
jam, nǝziriǌdǝ iltipat tapⱪaymǝn; mǝn seniǌ dedikiǌ boluxⱪimu yarimisammu, sǝn maǌa 
tǝsǝlli berip, dedikiǌgǝ meⱨribanǝ sɵzlǝrni ⱪildiǌ, — dedi.11

14 Tamaⱪ waⱪtida Boaz uniǌƣa: — Ⱪeni, buyaⱪⱪa kǝlgin, nandin yǝ, nanni sirkigǝ tɵgürgin! — 
dedi. Rut ormiqilarniǌ yeniƣa kelip olturdi; Boaz ⱪomaqtin elip uniǌƣa tutti. U uniǌdin 
toyƣuqǝ yedi wǝ yǝnǝ azraⱪ axurup ⱪoydi.
15 U baxaⱪ tǝrgili ⱪopⱪanda, Boaz yigitlirigǝ buyrup: — Uni ⱨǝtta ɵnqilǝrniǌ arisida baxaⱪ 
tǝrgili ⱪoyuǌlar, uni ⱨeq hijalǝttǝ ⱪaldurmaǌlar.16 Ⱨǝtta ⱨǝm uniǌ üqün azraⱪ baxaⱪlarni 
ɵnqilǝrdin ǝtǝy ayrip, uniǌƣa tǝrgili qüxürüp ⱪoyuǌlar, uni ⱨeq ǝyiblimǝǌlar, dedi.
17 Xundaⱪ ⱪilip u kǝqkiqǝ etizliⱪta baxaⱪ tǝrdi, teriwalƣanlirini soⱪⱪanda, tǝhminǝn bir ǝfaⱨ 
arpa qiⱪti.12

 18 Andin u arpisini elip, xǝⱨǝrgǝ kirdi, ⱪeynanisi uniǌ tǝrgǝn arpisini kɵrdi; u yǝnǝ 
u yǝp toyunƣandin keyin saⱪlap ⱪoyƣinini qiⱪirip uniǌƣa bǝrdi.
19 Ⱪeynanisi uniǌƣa: — Sǝn bügün nǝdǝ baxaⱪ tǝrdiǌ, nǝdǝ ixlidiǌ? Saǌa ƣǝmhorluⱪ 
ⱪilƣan xu kixigǝ bǝht-bǝrikǝt ata ⱪilinƣay! — dedi. 
U ⱪeynanisiƣa kimniǌkidǝ ix ⱪilƣinini eytip: — Mǝn bügün ixligǝn etizniǌ igisiniǌ ismi 
Boaz ikǝn, dedi. 
20 Naomi kelinigǝ: — Tiriklǝrgimu, ɵlgǝnlǝrgimu meⱨribanliⱪ ⱪilixtin bax tartmiƣan kixi 
Pǝrwǝrdigardin bǝht-bǝrikǝt kɵrgǝy! — dedi. Andin Naomi uniǌƣa yǝnǝ: — U adǝm bizniǌ 
yeⱪin tuƣⱪinimizdur, u bizni ⱪutⱪuzalaydiƣan ⱨǝmjǝmǝtlǝrdin biridur, — dedi.13

21 Moab ⱪizi Rut yǝnǝ: — U maǌa yǝnǝ: «Meniǌ yigitlirim pütün ⱨosulumni yiƣip bolƣuqǝ 
ular bilǝn birgǝ bolƣin» dedi, — dedi. 
22 Naomi kelini Rutⱪa: — Əy ⱪizim, birsiniǌ saǌa yamanliⱪ ⱪilmasliⱪi üqün baxⱪisiniǌ 
etizliⱪiƣa barmay, uniǌ dedǝkliri bilǝn billǝ qiⱪip ixlisǝǌ yahxidur, dedi.14

23 Xuniǌ bilǝn arpa wǝ buƣday ⱨosuli yiƣilip bolƣuqǝ, Rut Boazniǌ dedǝkliri bilǝn yürüp 
baxaⱪ tǝrdi. U ⱪeynanisi bilǝn billǝ turuwǝrdi. 

2:13 «dedikiǌ» - ibraniy tilida «dedǝk»ni tǝswirlǝydiƣan ikki sɵz bar. Rut bu ayǝttǝ bulardin ǝǌ tɵwǝn orunni 
kɵrsitidiƣan sɵzni ixlitip ɵzini tǝswirlǝydu.
2:17 «Bir ǝfaⱨ arpa» - tǝhminǝn 15 kilogramqǝ idi.
2:20 «Bizni ⱪutⱪuzalaydiƣan ⱨǝmjǝmǝtlǝrdin biri» -  (««ⱨǝmjǝmǝt-nijatkar»imizdin biri» yaki ««ⱨǝmjǝmǝt-
ⱪutⱪuzƣuqi»imizdin biri») — bu ibraniy tilida «goel» degǝn sɵz bilǝn ipadilinidu. Bu sɵziniǌ alaⱨidǝ mǝnisi bar. 
Birsi namratliⱪtin ɵzini ⱪulluⱪⱪa setiwǝtkǝn bolsa yaki baxⱪa ⱪiyin ǝⱨwalƣa uqrap mal-mülükini satⱪan bolsa, Musa 
pǝyƣǝmbǝr tapxuruwalƣan ⱪanunƣa asasǝn, xu kixiniǌ yeⱪin uruⱪ-tuƣⱪanliri, ⱨǝmjǝmǝtliriniǌ uni ⱨɵrlükkǝ qiⱪirip 
ⱪutⱪuzux ⱨoⱪuⱪi bar idi. Demǝk, u setiwalƣuqiƣa adil bir baⱨada pul bǝrsila, u uniǌ ɵz ⱪerindixini ⱨɵr ⱪilip ⱪutⱪuzux 
ⱨoⱪuⱪi bar idi. Ⱨoⱪuⱪni ixlitix ⱨǝmjǝmǝtiniǌ ɵz ihtiyarliⱪi bilǝn bolatti, ǝlwǝttǝ. U ⱨoⱪuⱪini ixlǝtmǝkqi bolsa, ⱨeqkim 
uni tosalmaytti. Naomi muxu yǝrdǝ: «Bizdin hǝwǝr elix mǝs’uliyiti bolƣan yeⱪin tuƣⱪanlirimizdin biri bar» demǝkqi 
bolidu. 
2:22 «Birsiniǌ saǌa yamanliⱪ ⱪilmasliⱪi üqün» - Naominiǌ bu agaⱨ sɵzliri bizgǝ «Batur Ⱨakimlar» dǝwridiki omumiy 
ǝⱨwalni ayan ⱪilsa kerǝk.

Rutniǌ hamanƣa berip, Boaz bilǝn kɵrüxüx

3 1 Xu künlǝrdǝ, ⱪeynanisi Naomi uniǌƣa: — Əy ⱪizim, ⱨal-ǝⱨwaliǌniǌ yahxi boluxi üqün, 
seniǌ aram-bǝhtiǌni izdimǝymǝnmu?15

 2 Sǝn dedǝkliri bilǝn ixligǝn Boaz bizgǝ tuƣⱪan 
kelidu ǝmǝsmu? Mana, bügün ahxam u hamanda arpa soruydu.3 Əmdi sǝn yuyunup-tarinip, 
ɵzüǌgǝ ǝtirlik may sürüp, esil kiyimliriǌni kiyip, hamanƣa qüxkin; lekin u ǝr kixi yǝp-iqip 
bolmiƣuqǝ, ɵzüǌni uniǌƣa kɵrsǝtmigin.16

 4 U yatⱪanda uniǌ uhlaydiƣan yerini kɵrüwal. 
Andin sǝn kirip, ayaƣ tǝripini eqip, xu yǝrdǝ yetiwalƣin. Andin u saǌa nemǝ ⱪilix kerǝklikini 
eytidu, — dedi.
5  Rut uniǌƣa: — Sǝn nemǝ desǝǌ mǝn xuni ⱪilimǝn, — dedi.6 U hamanƣa qüxüp, ⱪeynanisi 
uniǌƣa tapiliƣandǝk ⱪildi.7 Boaz yǝp-iqip, kɵǌlini hux ⱪilip qǝxniǌ ayiƣiƣa berip yatti. 
Andin Rut xǝpǝ qiⱪarmay kelip, ayaƣ tǝripini eqip, xu yǝrdǝ yatti.8 Yerim keqidǝ Boaz qɵqüp, 
aldiƣa eǌixkǝndǝ, mana bir ayal ayiƣida yatatti!17

9 Kim sǝn?! — dǝp soridi u. 
Rut jawabǝn: — Mǝn hizmǝtkariǌ Rut bolimǝn. Sǝn meniǌ ⱨǝmjǝmǝt-nijatkarim bolƣiniǌ 
üqün hizmǝtkariǌniǌ üstigǝ tonuǌniǌ etikini yeyip ⱪoyƣaysǝn, — dedi.18

10 U jawabǝn: — Əy ⱪizim, Pǝrwǝrdigardin bǝht-bǝrikǝt tapⱪaysǝn! Seniǌ keyin kɵrsǝtkǝn 
sadaⱪǝt-meⱨribanliⱪiǌ ilgiri kɵrsǝtkiniǌdinmu artuⱪtur; qünki seni izdigǝn yigitlǝr, mǝyli 
kǝmbǝƣǝl bolsun, bay bolsun, ularniǌ kǝynidin kǝtmidiǌ.19

 11 I ⱪizim, ǝmdi ⱪorⱪmiƣin! 

3:1 «Seniǌ aram-bǝhtiǌni izdimǝymǝnmu?» - Naominiǌ muxu «aram-bǝht» degini Rutni ⱪaytidin ɵy-oqaⱪliⱪ ⱪilixni 
kɵrsitidu.
3:3 «Ɵzüǌgǝ ǝtirlik may sürüp» - ibraniy tilida «ɵzüǌni mǝsiⱨ ⱪilip» yaki «ɵzüǌni mǝsiⱨlǝp».
3:8 «Qɵqüp, ...» - baxⱪa birhil tǝrjimisi «titrǝp ketip, ...». Ⱨeqbolmiƣanda, Boaz putliriƣa soƣuⱪ urulƣanda oyƣinip 
kǝtkǝn bolsa kerǝk.          «Eǌixkǝndǝ» - baxⱪa birhil tǝrjimisi «ɵrülgǝndǝ»
3:9 «Hizmǝtkariǌ» — oⱪurmǝnlǝrniǌ esidǝ barki, ibraniy tilida «dedǝk»ni tǝswirlǝydiƣan ikki sɵz bar. Bu ayǝttǝ Rut 
ornini yuⱪiriraⱪ kɵrsitidiƣan sɵzni ɵzigǝ ixlǝtti (2:13ni wǝ izaⱨatni kɵrüǌ)                 «Ⱨǝmjǝmǝt-nijatkar» degǝn uⱪum 
toƣruluⱪ 2:20ni wǝ izaⱨatni kɵrüǌ.                    «Toniǌniǌ etikini hizmǝtkariǌniǌ üstigǝ yepip ⱪoyƣaysǝn» - Rut 
eytⱪan «Toniǌniǌ etikini hizmǝtkariǌniǌ üstigǝ yepip ⱪoyƣaysǝn» degǝn ibarǝ: — «Meni sayǝǌniǌ astiƣa alƣin, 
meni ǝmriǌgǝ alƣin» degǝnni wǝ ɵziniǌ Boazniǌ ayali boluxⱪa razi ikǝnlikini bildüridu. Hudamu Israilni ɵz ⱪaniti 
astiƣa alƣanliⱪi toƣruluⱪ xu sɵzni ⱪilƣan — «Əz.» 16:8ni kɵrüǌ.
3:10 «Seni izdigǝn yigitlǝr» - Boazniǌ sɵzigǝ ⱪariƣanda (xübⱨisizki, u ⱨǝm tirixqan ⱨǝm qirayliⱪ bolƣaqⱪa) Rutni 
birⱪanqǝ yigit izdǝp kǝlgǝn. Lekin Rut ɵz mǝyligǝ ǝgixip ularni tallimay, bǝlki orniƣa ⱪeynanisi Naomiƣa yahxi bolsun dǝp 

Boaz Rutni ɵz ǝmrigǝ ilixi arⱪiliⱪ 
yǝrni ⱪayturup setiwalidu «Rut» 4:9

Deginiǌniǌ ⱨǝmmisini orundap berimǝn; qünki pütkül xǝⱨirimizdiki mɵtiwǝrlǝr seni 
pǝzilǝtlik ayal dǝp bilidu.20

12  Durus, saǌa ⱨǝmjǝmǝt-nijatkar bolƣinim rast; lekin seniǌ mǝndin yeⱪinraⱪ yǝnǝ bir 
ⱨǝmjǝmǝtiǌ bar.13 Əmdi keqiqǝ bu yǝrdǝ ⱪalƣin; ǝtǝ sǝⱨǝrdǝ ǝgǝr u ⱨǝmjǝmǝtlik ⱨoⱪuⱪini ix-
litip seni elixni halisa, u alsun; lekin ⱨǝmjǝmǝtlik ⱨoⱪuⱪi boyiqǝ seni almisa, Pǝrwǝrdigarniǌ 
ⱨayati bilǝn ⱪǝsǝm ⱪilimǝnki, mǝn saǌa ⱨǝmjǝmǝtlik ⱪilip seni alay. Taǌ atⱪuqǝ bu yǝrdǝ 
yetip turƣin! — dedi.
14 U uniǌ ayiƣida taǌ atⱪuqǝ yetip, kixilǝr bir-birini tonuƣudǝk boluxtin burun ⱪopti. Qünki 
Boaz: — bir ayalniǌ hamanƣa kǝlginini ⱨeqkim bilmisun, dǝp eytⱪanidi.21

15 U yǝnǝ Rutⱪa: — Sǝn kiygǝn yepinqini eqip turƣin, dedi. U uni eqip turuwidi, Boaz arpidin altǝ 
kǝmqǝn kǝmlǝp berip, uniǌ ɵxnisigǝ artip ⱪoydi. Andin u xǝⱨǝrgǝ kirdi.22

 16 Rut ⱪeynanisiniǌ 
yeniƣa kǝldi. U: — Əy ⱪizim, sǝn ⱨazir kim?! — dǝp soridi. Xuniǌ bilǝn u ⱪeynanisiƣa u 
kixiniǌ ⱪilƣanliriniǌ ⱨǝmmisini dǝp bǝrdi.23

 17 U: — U bu altǝ kǝmqǝn arpini maǌa bǝrdi, 
qünki u: «ⱪeynanaǌniǌ yeniƣa ⱪuruⱪ ⱪol ⱪaytip barmiƣin» dedi, — dedi.
18 Naomi: — Əy ⱪizim, bu ixniǌ ahiriniǌ ⱪandaⱪ bolidiƣinini bilgüqǝ muxu yǝrdǝ tǝhir ⱪilƣin; 
qünki u adǝm bügün muxu ixni pütküzmǝy aram almaydu, dedi.

Boazniǌ Rutni nikaⱨiƣa elixi, ⱨǝmjǝmǝt-nijatkarliⱪ burqini ada ⱪilixi

4 1 Boaz xǝⱨǝr dǝrwazisiƣa qiⱪip, xu yǝrdǝ olturdi. Mana, u waⱪitta Boaz eytⱪan ⱨeliⱪi 
ⱨǝmjǝmǝtlik ⱨoⱪuⱪiƣa igǝ kixi keliwatatti. Boaz uniǌƣa: — Əy buradǝr, kelip bu yǝrdǝ 

olturƣin, dewidi, u kelip olturdi.24

2 Andin Boaz xǝⱨǝrniǌ aⱪsaⱪalliridin on adǝmni qaⱪirip, ularƣimu: — Bu yǝrdǝ olturuǌlar, 
dedi. Ular olturƣanda 3 u ⱨǝmjǝmǝtlik ⱨoⱪuⱪiƣa igǝ kixigǝ: — Moabniǌ sǝⱨrasidin yenip 
kǝlgǝn Naomi ⱪerindiximiz Əlimǝlǝkkǝ tǝwǝ xu zeminni satmaⱪqi boluwatidu. 4 Xuǌa mǝn 
muxu ixni saǌa hǝwǝrlǝndürmǝkqi idim, xundaⱪla muxu yǝrdǝ olturƣanlarniǌ aldida wǝ 
hǝlⱪimniǌ aⱪsaⱪalliriniǌ aldida «Buni setiwalƣin» demǝkqimǝn. Sǝn ǝgǝr ⱨǝmjǝmǝtlik 
ⱨoⱪuⱪiƣa asasǝn alay desǝǌ, alƣin; ⱨǝmjǝmǝtlik ⱪilmay, almaymǝn desǝǌ, maǌa eytⱪin, 
mǝn buni bilǝy; qünki sǝndin awwal baxⱪisiniǌ ⱨǝmjǝmǝtlik ⱨoⱪuⱪi bolmaydu; andin sǝndin 
keyin meniǌ ⱨoⱪuⱪum bar, dedi. 
U kixi: — Ⱨǝmjǝmǝtlik ⱪilip uni alimǝn, dedi.

5 Boaz uniǌƣa: — Undaⱪta yǝrni Naominiǌ ⱪolidin alƣan künidǝ mǝrⱨumniǌ mirasiƣa 
uniǌ nami bilǝn atalƣan birǝr ǝwladi ⱪalduruluxi üqün mǝrⱨumniǌ ayali, Moab ⱪizi Rut-
nimu elixiǌ kerǝk, — dedi.25

rǝⱨmǝtlik erigǝ «ⱨǝmjǝmǝt-nijatkar» bolƣan Boazniǌ panaⱨliⱪini izdigǝn. Xuniǌ bilǝn Boaz Rutniǌ ⱪilƣini toƣruluⱪ: 
«Seniǌ keyin kɵrsǝtkǝn sadaⱪǝt-meⱨribanliⱪiǌ ilgiri kɵrsǝtkiniǌdinmu artuⱪtur» dǝydu. Rutniǌ «ilgiri kɵrsǝtkǝn 
(sadaⱪǝt-meⱨribanliⱪi)» bolsa ⱪeynanisiƣa bolƣan sadaⱪǝtlikini, uniǌƣa ⱨǝmraⱨ bolup ɵz yurtini taxlap Israillarniǌ 
arisiƣa kǝlgǝnlikini kɵrsitidu. Boazniǌ «Sǝn keyin kɵrsǝtkǝn sadaⱪǝt-meⱨribanliⱪ» degini bolsa ɵzini izdigǝnlikini 
kɵrsitidu.
3:11 «Pütkül xǝⱨirimizdiki mɵtiwǝrlǝr» -  ibraniy tilida «hǝlⱪimniǌ xǝⱨiriniǌ dǝrwazisidiki kixilǝr» — ⱪǝdimki zamanda 
«xǝⱨǝrniǌ dǝrwazisi» aⱪsaⱪallar wǝ mɵtiwǝrlǝr olturidiƣan jay idi; xu yǝrdǝ sot eqilatti. Xuǌa Boazniǌ sɵziniǌ toluⱪ 
mǝnisi «Meniǌ xǝⱨirimdiki barliⱪ mɵtiwǝrlǝr seni pǝzilǝtlik ayal dǝp ⱪaraydu».
3:14 «Eytⱪanidi» - ibraniy tilida «eytⱪanidi» yaki «oyliƣanidi» degǝn mǝnǝ birla sɵz bilǝn ipadilinidu. Biz bu yǝrdǝ 
«eytⱪanidi» dǝp tǝrjimǝ ⱪilduⱪ.
3:15 «Altǝ kǝmqǝn» -  bǝlkim «altǝ ǝfaⱨ», yǝni 27-45 kilogramni kɵrsitixi mumkin.
3:16 «Sǝn ⱨazir kim?» - Naominiǌ bu soali bilǝn Rutniǌ ⱨazirⱪi salaⱨiyitini soraydu: u: «Ⱨazir sǝn Boazniǌ ayali 
bolduǌmu-yoⱪ?» degǝn mǝnini bildüridu.
4:1 «Əy buradǝr!» - ibraniy tilida «Əy, palanqi-pokunqi!» deyilidu. Bu adǝm bǝlkim Rut wǝ Naomiƣa ⱪarita ⱨǝmjǝmǝtlik 
burqini ɵz üstigǝ elixni rǝt ⱪilƣaqⱪa, u bu bayanda namsiz ⱪalƣan bolsa kerǝk.
4:5 «Moab ⱪizi Rutnimu elixiǌ kerǝk» — «Law.» 25:25-34 wǝ 47-55gǝ, wǝ «Ⱪan.» 25:5-10ƣa ⱪaraǌ. «Rut» 4:6-12-ayǝttiki 

6  Ⱨǝmjǝmǝt kixi: — Undaⱪ bolsa ⱨǝmjǝmǝtlik ⱨoⱪuⱪumni ixlitip etizni alsam bolmiƣudǝk; 
alsam ɵz mirasimƣa ziyan yǝtküzgüdǝkmǝn. Ⱨǝmjǝmǝtlik ⱨoⱪuⱪini sǝn ɵzüǌ ixlitip, yǝrni 
setiwalƣin; mǝn ixlitǝlmǝymǝn, dedi.26

7 Ⱪǝdimki waⱪitlarda Israilda ⱨǝmjǝmǝtlik ⱨoⱪuⱪiƣa yaki almaxturux-tegixix ixiƣa munasiwǝtlik 
mundaⱪ bir rǝsim-ⱪaidǝ bar idi: — ixni kǝsmǝk üqün bir tǝrǝp ɵz kǝxini selip, ikkinqi tǝrǝpkǝ 
berǝtti. Israilda soda-setiⱪni bekitixtǝ mana muxundaⱪ bir usul bar idi.27

 8 Xuǌa ⱨǝmjǝmǝt 
ⱨoⱪuⱪiƣa igǝ kixi Boazƣa: — Sǝn uni alƣin, dǝp, ɵz kǝxini seliwǝtti.28

 9 Boaz aⱪsaⱪallarƣa wǝ 
kɵpqilikkǝ: — Silǝr bügün meniǌ Əlimǝlǝk kǝ tǝwǝ bolƣan ⱨǝmmini, xundaⱪla Kilyon bilǝn 
Maⱨlonƣa tǝwǝ bolƣan ⱨǝmmini Naominiǌ ⱪolidin alƣinimƣa guwaⱨtursilǝr.10 Uniǌ 
üstigǝ mǝrⱨumniǌ nami ⱪerindaxliri arisidin wǝ xǝⱨiriniǌ dǝrwazisidin ɵqürülmǝsliki üqün 
mǝrⱨumniǌ mirasiƣa uniǌ nami bolƣan birǝr ǝwladi ⱪaldurulsun üqün Maⱨlonniǌ ayali, 
Moab ⱪizi Rutni hotunluⱪⱪa aldim. Silǝr bügün buniǌƣa guwaⱨtursilǝr, dedi.29

11 Dǝrwazida turƣan ⱨǝmmǝ hǝlⱪ bilǝn aⱪsaⱪallar: — Biz guwaⱨturmiz. Pǝrwǝrdigar seniǌ 
ɵyüǌgǝ kirgǝn ayalni Israilniǌ jǝmǝtini bǝrpa ⱪilƣan Raⱨilǝ bilǝn Leyaⱨ ikkisidǝk ⱪilƣay; 
sǝn ɵzüǌ Əfrataⱨ jǝmǝti iqidǝ bayaxat bolup, Bǝyt-Lǝⱨǝmdǝ nam-izzitiǌ ziyadǝ bolƣay;3031

 

12 Pǝrwǝrdigar saǌa bu yax qokandin tapⱪuzidiƣan nǝsliǌ tüpǝylidin seniǌ jǝmǝtiǌ Tamar 
Yǝⱨudaƣa tuƣup bǝrgǝn Pǝrǝzniǌ jǝmǝtidǝk bolƣay! — dedi.32

Padixaⱨ Dawut Boaz bilǝn Rutniǌ ǝwladidur
13 Andin Boaz Rutni ǝmrigǝ elip, uniǌƣa yeⱪinliⱪ ⱪildi. Pǝrwǝrdigar uniǌƣa xapaǝt ⱪilip, u 
ⱨamilidar bolup bir oƣul tuƣdi. 14 Ⱪiz-ayallar Naomiƣa: — Israilniǌ arisida saǌa ⱨǝmjǝmǝt-
nijatkar nǝslini üzüp ⱪoymiƣan Pǝrwǝrdigarƣa tǝxǝkkür-mǝdⱨiyǝ ⱪayturulsun! Xu nǝsliǌniǌ 
nami Israilda izzǝt-abruyluⱪ bolƣay!33

 15  U saǌa jeniǌni yeǌiliƣuqi ⱨǝm ⱪeriƣiniǌda seni 
ǝzizliƣuqi bolidu; qünki seni sɵyidiƣan, saǌa yǝttǝ oƣuldin ǝwzǝl bolƣan keliniǌ uni tuƣdi, 
— dedi.16  Naomi balini elip, baƣriƣa basti wǝ uniǌƣa baⱪⱪuqi ana boldi.34

 17 Uniǌƣa ⱪoxna 
bolƣan ayallar «Naomiƣa bir bala tuƣuldi» dǝp, uniǌƣa isim ⱪoydi. Ular uniǌƣa «Obǝd» 
dǝp at ⱪoydi. U Yǝssǝniǌ atisi boldi, Yǝssǝ Dawutniǌ atisi boldi.35

ixlarƣa ⱪariƣanda, Bǝyt-Lǝⱨǝmdǝ «pǝrzǝntsiz ⱪalƣan ⱪerindixiniǌ tul hotunini elix» toƣrisidiki bǝlgilimǝ bǝja 
kǝltürülüwatⱪanda, ⱪoxumqǝ maddilar ⱪoxulƣan bolsa kerǝk (ǝslidiki ⱪanun bǝlgilimisi boyiqǝ, birsi pǝrzǝntsiz ɵlgǝn 
bolsa, uniǌ akisi yaki ukisi uniǌ mirasiƣa mirashor ⱪaldurux üqün tul hotunini elix kerǝk idi; Bǝyt-Lǝⱨǝmdikilǝr muxu 
bǝlgilimigǝ aka-ukisidin baxⱪa barliⱪ uruⱪ-tuƣⱪanlirinimu ɵz iqigǝ alidu, dǝp ⱪoxⱪan ohxaydu). «Yar.» 38:8-10nimu 
kɵrüǌ.
4:6 «mǝn xu ⱨoⱪuⱪni ixlitǝlmǝymǝn» - bu kixi bǝlkim: «Əgǝr Ruttin pǝrzǝnt kɵrsǝm, ular meniǌ balilirim ⱨesablanmaydu; 
ⱨalbuki, ular baxⱪa ayalimdin bolƣan pǝrzǝntlirim bilǝn tǝǌ meniǌ mirasimƣa waris boluxi mumkin, xuniǌ bilǝn ɵz 
pǝrzǝntlirim erixidiƣan mirasiniǌ ülüxi ǝslidikidin azlap ketidu» dǝp oylisa kerǝk; xuǌa u «almaymǝn» degǝn ⱪararƣa 
kǝlgǝn.
4:7 Ⱪan. 25:7
4:8 «Ɵz kexini seliwǝtti» - bu kǝxni Boaz elip ketidu. U mǝzkur soda-setiⱪⱪa ispat bolidu. Kǝx bǝlkim bir parqǝ yǝrniǌ 
tǝwǝlikigǝ simwol boluxi mumkin idi («Ⱪan.» 11:24 wǝ 25:7-10ni kɵrüǌ).
4:10 «Xǝⱨǝrniǌ dǝrwazisi» - oⱪurmǝnlǝrniǌ esidǝ barki, «xǝⱨǝrniǌ dǝrwazisi» ⱪǝdimki zamanlarda aⱪsaⱪallar wǝ 
mɵtiwǝrlǝr olturidiƣan jay idi.
4:11 «Raⱨilǝ wǝ Leyaⱨ» - Yaⱪupniǌ ikki ayali bolup, kɵp pǝrzǝnt kɵrgǝn.
4:11 Yar. 29:32-35; 30:1-25; 35:17, 18
4:12 Yar. 38:29; 1Tar. 2:4; Mat. 1:3
4:14 «ⱨǝmjǝmǝt-nijatkar» - xu «ⱨǝmjǝmǝt-nijatkar» bolsa tuƣulƣan bala ɵzidur. 15-ayǝtni kɵrüǌ.
4:16 «baⱪⱪuqi ana» — bǝlkim ⱪanun jǝⱨǝttin baliniǌ ataⱪ anisi bolƣanliⱪini kɵrsitixi mumkin.
4:17  «Obǝd» — «ⱪul», «hizmǝtkar» degǝn mǝnidǝ.         «Dawut» — Dawut padixaⱨ, Dawut pǝyƣǝmbǝr.



11

«Rut»

Dawut padixaⱨ, yǝni Dawut pǝyƣǝmbǝrniǌ nǝsǝbnamisi
18 Pǝrǝzniǌ nǝsǝbnamisi tɵwǝndikidǝktur: — Pǝrǝzdin Ⱨǝzron tɵrǝldi,36

 19 Ⱨǝzrondin Ram 
tɵrǝldi, Ramdin Amminadab tɵrǝldi, 20 Amminadabtin Naⱨxon tɵrǝldi, Naⱨxondin Salmon 
tɵrǝldi, 21 Salmondin Boaz tɵrǝldi, Boazdin Obǝd tɵrǝldi, 22 Obǝdtin Yǝssǝ tɵrǝldi wǝ Yǝssǝdin 
Dawut tɵrǝldi.

4:18 1Tar. 2:5; Mat. 1:3

Ⱪoxumqǝ sɵz

Biz «Rut» degǝn kitabni oⱪuƣinimizda, uni «Batur ⱨakimlar» degǝn tarih bilǝn selixturup 
oⱪusaⱪ paydiliⱪ bolidu. Ikki tarih ohxax bir dǝwrni bayan ⱪilƣan. Lekin kɵp jǝⱨǝtlǝrdin ikki 
tarihniǌ otturisidiki pǝrⱪlǝr intayin qoǌ.

«Batur ⱨakimlar» bilǝn «Rut» degǝn kitabniǌ selixturmisi: —

(a) 	«Batur ⱨakimlar»da tarihⱪa munasiwǝtlik xǝhslǝr intayin kɵp; «Rut»ta intayin az.
(ǝ) 	«Batur ⱨakimlar» birⱪǝdǝr uzun kitab; «Rut» bolsa intayin ⱪisⱪa.
(b) 	«Batur ⱨakimlar»da pütkül Israil hǝlⱪi wǝ zemininiǌ ixliri yezilƣan; «Rut»ta pǝⱪǝt 	

kiqikkinǝ bir xǝⱨǝrdiki ixlar yezilƣan. 
(p) 	«Batur ⱨakimlar»niǌ tarihi 300 yilliⱪ bir mǝzgilni ɵz iqigǝ alidu; «Rut» pǝⱪǝt bir 

ǝwladniǌ ixlirini ɵz iqigǝ alidu.
(t)		«Batur ⱨakimlar»niǌ tarihida ⱪirƣinqiliⱪ, basⱪunqiliⱪ, bir kenizǝkniǌ jǝsitiniǌ 

parqǝ-parqǝ ⱪilinixi, iqki urux, rǝzil kaⱨinlar ⱪatarliⱪlar bayan ⱪilinƣan. Bu wǝⱪǝlǝrniǌ 
bǝziliri yüz bǝrgǝn Binyamin zemini Bǝyt-Lǝⱨǝm xǝⱨirigǝ pǝⱪǝt üq-tɵt kilometr 
kǝlsimu, lekin «Rut»ta hatirilǝngǝn ixlar «Batur ⱨakimlar»da hatirilǝngǝn ixlarƣa 
mutlǝⱪ ohximaydu.

Bu ikki kitabni selixturup oⱪux arⱪiliⱪ biz mundaⱪ addiy bir sawatⱪa igǝ bolimiz: — gǝrqǝ 
ɵz dǝwrimizdikilǝrniǌ ⱨǝmmisi degüdǝk ⱪayta-ⱪayta gunaⱨ ⱪiliweridiƣan «gunaⱨniǌ 
dǝwrliki»gǝ qüxüp ⱪelixⱪan bolsimu, uniǌƣa ezip ǝgixixgǝ mǝjburlanƣan ǝmǝsmiz. Biz 
Hudadin ǝyminip, Uni izdisǝk, ⱨayatimiz ǝtrapimizdikilǝrdin tolimu pǝrⱪliⱪ bolalaydu.

Əlimǝlǝkniǌ Israilni tǝrk ⱪilix ⱪarari 

Əgǝr Əlimǝlǝk wǝ Naomi ǝjdadi Ibraⱨimniǌ ailisidiki tarihtin sawat-ibrǝt alƣan bolsa, 
ozuⱪ-tülük tapimiz dǝp Huda Israil hǝlⱪigǝ ata ⱪilƣan zemindin qiⱪip ketixiniǌ daim 
qataⱪlarni pǝyda ⱪilidiƣanliⱪidin ibarǝt sawaⱪni bilgǝn bolatti. Ibraⱨim, Isⱨaⱪ wǝ Yaⱪuplarniǌ 
tarihliriniǌ ⱨǝmmisi bu ixⱪa guwaⱨliⱪ beridu. Huda Ɵz hǝlⱪigǝ «Silǝrgǝ yahxi zeminni ata 
ⱪilimǝn» degǝn wǝdini ⱪilƣanikǝn, Uniǌ xu yǝrdǝ olturaⱪlaxⱪan Israillarni beⱪixi turƣan gǝp 
idi. Əmma mǝzkur tarihta Əlimǝlǝkniǌ zemindin ayrilixi toƣruluⱪ Pǝrwǝrdigardin yol 
soriƣanliⱪi ⱨǝⱪⱪidǝ ⱨeqⱪandaⱪ sɵz yoⱪ; ⱪariƣanda, uniǌ bu pilanini Hudadin ǝmǝs, bǝlki 
pütünlǝy bir «insaniy pilan» degili bolidu. Ⱪǝⱨǝqiliktǝ ular Pǝrwǝrdigardin yol soriƣan bolsa, 
xübⱨisizki, Huda buniǌ mǝlum bir yol arⱪiliⱪ ularƣa yürgüzgǝn «tǝrbiyilik jaza»siniǌ bir 
ⱪismi ikǝnlikini, xuniǌdǝk Ɵz hǝlⱪi Ɵzigǝ ⱪarap towa ⱪilip ⱪaytip kǝlsǝ, ularƣa ozuⱪ-tülükniǌ 
bolidiƣanliⱪini kɵrsitǝtti (Hudaniǌ xundaⱪ «tǝrbiyilik jaza»liri toƣruluⱪ «kirix sɵz»imiz wǝ 
«Batur ⱨakimlar»diki «ⱪoxumqǝ sɵz»imiznimu kɵrüǌ).

Əmiliyǝttǝ ularniǌ ⱪarari ǝⱨwalini tehimu bǝttǝrlǝxtürdi. Ularniǌ «insaniy pilan»i 
ɵzlirini azab-oⱪubǝttin wǝ ɵlümdin ⱪutⱪuzmidi.

Ⱨalbuki, hǝⱪniǌ nǝziri qüxmǝydiƣan yoⱪsul bir ayalniǌ ⱪarari bu ailiniǌ pütün 
ǝⱨwalini ɵzgǝrtidu. Naomi Pǝlǝstingǝ (Ⱪanaanƣa) ⱪaytixni ⱪarar ⱪilƣandin keyin, Rut uniǌƣa 
ⱨǝmraⱨ bolup berixni niyǝt ⱪilidu; nǝtijidǝ, u ahirida Rǝbbimiz Əysa Mǝsiⱨniǌ ǝjdadi boluxⱪa 

muyǝssǝr bolidu. Matta tǝripidin pütülgǝn Mǝsiⱨniǌ nǝsǝbnamisida Rut tilƣa elinidu; 
Yǝⱨudiy hǝlⱪiniǌ ǝn’ǝniliri boyiqǝ nǝsǝbnamilǝrdǝ pǝⱪǝt ǝrlǝrniǌ ismilirila hatirilinidu 
(«Mat.» 1:5); Rut ayal ⱨǝm Moabliⱪ bolup, Yǝⱨudiy bolmisimu, yǝnila xu nǝsǝbnamida tepilidu. 

«Rut»ta kɵrüngǝn isimlarniǌ mǝniliri

«Əlimǝlǝk» — «meniǌ Hudayim padixaⱨdur». Gǝrqǝ uniǌ xundaⱪ yahxi ismi bolsimu, 
Əlimǝlǝk Hudaniǌ Israilniǌ pütkül zeminiƣa igǝ ikǝnlikini, Ɵzidin ⱪorⱪⱪanlarni saⱪlaymǝn 
degǝn wǝdiliridǝ turidiƣanliⱪini qiǌ tutmiƣan ohxaydu.

«Naomi» — «yeⱪimliⱪ», «kɵǌüllük» degǝn mǝnidǝ. Naominiǌ ɵz ismi toƣruluⱪ aqqiⱪ 
sɵzlirini 1:20dǝ kɵrüǌ. Əmma ahirⱪi ⱨalitidin uniǌ ismi ⱨǝⱪiⱪǝtǝn jismiƣa layiⱪ boldi.

Əlimǝlǝkniǌ ikki oƣlidin: — «Maⱨlon» — «bimar», «aƣriⱪ» degǝnni, «Kiliyon» — «ajiz», 
«zǝ’ip», «box» degǝnni bildüridu. Ularniǌ isimliri dǝrwǝⱪǝ yaki ularniǌ jismaniy ⱨalini yaki 
bǝlkim bexarǝtlik ⱨalda ularniǌ «iman-ixǝnqi ajiz» degǝn roⱨiy ⱨalitini süpǝtligǝn bolsa kerǝk.

«Rut» — «dostluⱪ» yaki «dost» degǝnni bildüridu. Rut dǝrwǝⱪǝ intayin sadiⱪ dost idi.
«Orpaⱨ» — «jǝrǝn» degǝn mǝnidǝ boluxi mumkin.
«Boaz» — bǝlkim «uniǌda küq bar» yaki «qaⱪⱪanliⱪ», «yürüxlük» degǝn mǝnidǝ. Bu ikki 

tǝrǝp dǝrwǝⱪǝ uniǌda kɵrünǝrliktur. Boazniǌ anisi (Salmonniǌ ayali) Yerihodiki «paⱨixǝ 
ayal Raⱨab» idi («Yǝxua» 2-bab, 6:17, 23, «Mat.» 1:5, «Ibr.» 11:31ni kɵrüǌ). Boaz birsiniǌ yaⱪa 
yurtta musapir bolƣandiki ⱪiyinqiliⱪini obdan qüxǝngǝn.

Muǝllipniǌ kitabni yezixta nemǝ mǝⱪsǝtliri bar?

Muǝllipniǌ (wǝ xuniǌdǝk Hudaniǌ Ɵziniǌ, ǝlwǝttǝ) kitabda bolƣan mǝⱪsǝtliri 
tɵwǝndikilǝrni ɵz iqigǝ alidu, dǝp ixinimiz: —

(1)	Dawut padixaⱨniǌ Yǝⱨudaniǌ nǝsli ikǝnlikini ispatlax;

(2) Hudasizliⱪ bir dǝwrdǝ Hudaƣa itaǝtmǝn wǝ ihlasmǝn boluxⱪa mumkinqilik 
bolidiƣanliⱪini ispatlax; Hudaniǌ «ⱪaldisi» ɵzigǝ sadiⱪ turuweridu.

(3) «Ⱨǝmjǝmǝt-nijatkar» degǝnniǌ rolini bayan ⱪilix. Buniǌ muⱨimliⱪi dǝl xuki, Tǝwrat 
ⱨǝm Injilda Hudaniǌ Ɵzi Uniǌ ǝwǝtkǝn Mǝsiⱨi arⱪiliⱪ Israilƣa, andin pütkül dunyaƣa 
«Ⱨǝmjǝmǝt-Nijatkar» bolidiƣanliⱪi kɵrsitilix;

(4) Dawutniǌ jǝmǝtiniǌ tarihini kɵrsitix.
«Rut»niǌ ahirⱪi ayǝtliridin ⱪariƣanda, eniⱪki, kitab uniǌda tǝswirlǝngǝn wǝⱪǝlǝrdin az 

degǝndǝ üq dǝwrdin keyin ⱨazirⱪi xǝkildǝ yezilƣan. Xübⱨisizki, mǝzkur kitab yezilƣan 
waⱪitⱪiqǝ, bu ixlar Boaz jǝmǝti üqün intayin ⱪǝdirlǝngǝn bir ailǝ tarihi bolup kǝlgǝn. Əmma 
kitabniǌ Dawut tǝhtkǝ olturuxtin burun yezilƣanliⱪi yǝnǝ eniⱪ; qünki 17:4dǝ «U (Obǝd) 
Yǝssǝniǌ atisi boldi; Yǝssǝ padixaⱨ Dawutniǌ atisi boldi» demǝy, bǝlki «U (Obǝd) Yǝssǝniǌ 
atisi boldi; Yǝssǝ Dawutniǌ atisi boldi» dǝp yezilƣandur.

Tǝwrattiki «Samuil» degǝn tarihni oⱪuƣanlar Israilniǌ birinqi padixaⱨi Binyamin 
ⱪǝbilisidin bolƣan Saul ikǝnlikini bilidu. Ⱨalbuki, Saul ⱨɵküm sürüx wǝzipisini yahxi baxliƣan 
bolsimu, u ahirida wapasizliⱪ tüpǝylidin Huda tǝripidin padixaⱨliⱪidin qǝtkǝ ⱪeⱪilidu. Samuil 
pǝyƣǝmbǝr astirtin Dawutni kǝlgüsi padixaⱨ boluxⱪa mǝsiⱨlǝydu («1Sam.» 16-bab). Saul 
wapat bolƣandin keyin Israil hǝlⱪi Dawutni ⱨǝⱪiⱪiy Yǝⱨudiy ǝmǝs» dǝp ⱪarixi mumkin idi; 

qünki uniǌ nǝsǝbnamisidǝ «Yǝⱨudiy bolmiƣan» ikki ayal, yǝni «paⱨixǝ Raⱨab» wǝ «Moab ⱪizi 
Rut» bar idi. Xuǌa bǝziliri Dawutniǌ padixaⱨ boluxini ⱪobul ⱪilixⱪa ⱪarxi pikirdǝ bolƣan 
boluxi mumkin idi. Ulardin bǝziliri dǝrwǝⱪǝ Saulniǌ oƣli Ixboxǝtkǝ ǝgǝxkǝn («2Sam.» 8-10-
bab). Xuniǌ üqün mumkinqiliki barki, Samuil pǝyƣǝmbǝr hǝlⱪniǌ ⱨǝⱪiⱪiy ǝⱨwalni wǝ Boaz 
jǝmǝtidikilǝrniǌ ⱨǝⱪiⱪiy pǝzilǝtlirini bilip yetixi üqün «Rut» degǝn mǝzkur tarihni yazƣan; 
ǝmǝliyǝttǝ Boaz wǝ Rutniǌ yüksǝk ǝmǝlliri Binyamin ⱪǝbilisidikilǝrniǌ (yǝni Saulniǌ 
jǝmǝtidikilǝrniǌ) dǝⱨxǝtlik tarihi («Batur ⱨakimlar»da hatirilǝngǝn) bilǝn selixturƣanda, 
pütünlǝy ohximaydu.

«Batur Ⱨakimlar» wǝ «Rut»niǌ Dawutniǌ padixaⱨ boluxidin ilgiri yezliƣanliⱪiƣa yǝnǝ 
kiqik bir parqǝ ispat bar. «Batur ⱨakimlar»diki 1-babta, «Lekin Binyaminlar bolsa Yerusalemda 
olturuwatⱪan Yǝbusiylarni ⱪoƣlap qiⱪiriwetǝlmisi; xuǌa ta bügüngiqǝ Yǝbusiylar Binyaminlar 
bilǝn Yerusalemda turmaⱪta» deyilidu («Ⱨak.» 1:21). Ⱨalbuki, Dawut padixaⱨ bolup 
tiklǝngǝndin keyin dǝslǝpki ǝmǝlliriniǌ biri Yerusalemni ixƣal ⱪilip, ɵz paytǝhti ⱪilixtin 
ibarǝt idi («2Sam.» 5:6-7). Xuniǌ üqün mǝzkur kitablar xu wǝⱪǝdin ilgiri, ǝmma Dawut 
alliⱪaqan mǝxⱨor bolup ⱪalƣan bir mǝzgildǝ (bǝlkim Samuil pǝyƣǝmbǝr tǝripidin) yezilƣan 
bolsa kerǝk.

(5) Hudaniǌ meⱨir-xǝpⱪitiniǌ «Yǝⱨudiy ǝmǝslǝr» («yat ǝllǝr», «taipilǝr»)ni ɵz iqigǝ 
alƣanliⱪini ispatlax.

(6) Mǝsiⱨniǌ «Ⱨǝmjǝmǝt-Nijatkar» bolidiƣanliⱪiƣa bir hil «bexarǝtlik tarih» yaki 
«bexarǝtlik rǝsim»ni kɵrsitix.

Mǝsiⱨ Əysaniǌ barliⱪ insanlarƣa «Ⱨǝmjǝmǝt-nijatkar» boluxi

Tǝwrattiki pǝyƣǝmbǝrlǝrniǌ Hudani «Ⱨǝmjǝmǝt-Nijatkar» (ibraniy tilida «goel») dǝp 
kɵrsitixiniǌ ɵzi adǝmni intayin ⱨǝyran ⱪilarliⱪ ixtur. Qünki Huda ⱪandaⱪmu insanƣa 
«ⱨǝmjǝmǝt» yaki «tuƣⱪan» bolsun? Mǝsilǝn, «Ayup» 19:25dǝ mundaⱪ deyilidu: —

«Mǝn xuni bilimǝnki, ɵzümniǌ Ⱨǝmjǝmǝt-Ⱪutⱪuzƣuqim ⱨayattur,
U ahirǝt künidǝ yǝr yüzidǝ turup turidu!»
Biz bolupmu «Rut» degǝn kitab arⱪiliⱪ «ⱨǝmjǝmǝt nijatkar» bolux ixi toƣruluⱪ tehimu 

hǝwǝrdar bolƣaqⱪa, Ayup pǝyƣǝmbǝrniǌ bu bexaritini: «Meniǌ ǝrxtǝ bir yeⱪinim, maǌa 
tuƣⱪan bolƣan birsi bar; u maǌa tuƣⱪan bolƣaqⱪa meni ⱪutⱪuzuxⱪa razi bolidu; u ahirⱪi 
zamanda kelip, Hudaniǌ ⱨɵkümlirini sürüp, barliⱪ ixni sorap ⱨǝmmisini durus ⱪilidu!» 
degǝndǝk qüxǝnsǝk bolidu.

Rǝbbimiz Əysa Mǝsiⱨ ǝrxtin kelip, insan bolup tuƣulƣaqⱪa («Yⱨ.» 1:14), u pütkül insaniyǝt 
üqün «Ⱨǝmjǝmǝt-Nijatkar» bolux ornini alidu.

«Ⱨǝmjǝmǝt nijatkar»niǌ mǝlum bir tuƣⱪinini ⱪulluⱪtin ⱪutⱪuzuxi üqün tɵwǝndiki 
salaⱨiyǝtliri boluxi kerǝk: —

(1) 	Uniǌ yeⱪin tuƣⱪini boluxi kerǝk;
(2) 	Ⱨɵrlük bǝdilini tɵlǝxkǝ razi boluxi kerǝk;
(3) 	Uniǌda ⱨɵrlük bǝdili boluxi kerǝk wǝ uni nǝⱪ mǝydanda tɵliyǝlǝydiƣan boluxi kerǝk!
(4) 	Ɵzi ǝrkin kixi boluxi kerǝk (uni tosidiƣan yaki uniǌƣa qaplixiwalidiƣan baxⱪa bir ix 

yaki ǝⱨwal bolmasliⱪ kerǝk);

Injilni oⱪuƣanda, oⱪurmǝnlǝr Rǝbbimiz Əysa Mǝsiⱨniǌ bu salaⱨiyǝtliriniǌ ⱨǝmmisi bar 
bolƣanliⱪini kɵrǝlǝydu. Boaz «ⱨǝmjǝmǝt-nijatkar»liⱪ ixini ada ⱪilixi bilǝn u Yǝⱨudiy bolmiƣan 
Rutni Hudaniǌ hǝlⱪiniǌ Tǝwrattiki «nijatliⱪ tarih»niǌ bir ⱪismi ⱪilip kirgüzidu. Mǝsiⱨ Əysa 
«ⱨǝmjǝmǝt-nijatkar»liⱪ ixini ada ⱪilixi bilǝn Yǝⱨudiy bolmiƣan bizlǝrni (ixǝngǝn bolsaⱪ) 
Hudaniǌ hǝlⱪiniǌ toluⱪ ⱨǝm mǝǌgülük «nijatliⱪ tarih»iniǌ bir ⱪismi ⱪilip kirgüzidu. Boaz 
wǝ Rutniǌ otturisidiki «axiⱪ-mǝxuⱪluⱪ tarih» bolsa Mǝsiⱨ bilǝn nurƣunliƣan «yat ǝllikler»din 
tǝrkib tapⱪan jamaitiniǌ otturisidiki qoǌⱪur meⱨir-muⱨǝbbǝt wǝ munasiwitini kɵrsitidiƣan 
ajayib bir rǝsim bolidu. Xuniǌdǝk ǝmǝliyǝttǝ, pütkül Muⱪǝddǝs Kitabni Hudaniǌ Ɵz hǝlⱪi 
bolƣan jamaǝtkǝ qoǌⱪur meⱨir-muⱨǝbbitini ayan ⱪilƣan, «Ⱪoziniǌ toy ziyapiti» bilǝn 
ahirlixidiƣan birhil «romantik ⱨekayǝ» degili bolidu («Wǝⱨ.» 19:9, 21:9-27).  

